
Meningkatkan ketaqwaan kepada Allah

اَلْحَمْدُ لِلَّهِ الَّذِي أَوْصَانَا بِالتَّقْوَى ، وَجَعَلَهُ سَبِيْلاً إِلى السَّعَادَةِ فِى الدُّنْيَا وَاْلأُخْرَى ، وَأَشْهَدُ أَنْ لاَ إِلَهَ إِلاَّ اللَّهُ وَحْدَهُ لاَ شَرِيْكَ لَه ، وَأَشْهَدُ أَنَّ مُحَمَّدًا عَبْدُهُ وَرَسُوْلُهُ ، اَللَّهُمَّ صَلِّ وَسَلِّمْ عَلى سَيِّدِنَا مُحَمَّدٍ وَعَلىَ آلِهِ وَصَحْبِهِ أَجْمَعِيْنَ .

أَمَّا بَعْدُ ، فَيَا عِبَادَ اللهِ ، اِتَّقُوا اللهَ حَقَّ تُقَاتِهِ ، وَلاَ تَمُوْتُنَّ إِلاَّ وَأَنْتُمْ مُسْلِمُوْنَ .

Sidang Jumaat yang dirahmati Allah,

Setiap Jumaat kita diperingatkan agar bertaqwa kepada Allah. Ia merupakan rukun dalam khutbah Jumaat. Seorang khatib yang tidak memperingatkan jemaah agar bertaqwa kepada Allah, tidak sah khutbah Jumaat tersebut. Maka wasiat agar kita bertaqwa kepada Allah merupakan suatu yang wajib pada setiap khutbah Jumaat.

Mengapakah demikian? Mengapakah kita diperingatkan setiap minggu agar bertaqwa kepada Allah? Kerana iman seseorang boleh meningkat dan menurun. Dan ketaqwaan seseorang merupakan antara kunci terpenting yang menentukan samada iman seseorang itu tinggi atau rendah. Oleh itu, saban Jumaat kita diperingatkan untuk meningkatkan ketaqwaan kita kepada Allah, agar setiap Jumaat menjadi sebuah hari yang mana kita mempertingkatkan juga keimanan kita kepada Allah s.w.t.

Sidang Jumaat yang berbahagia,

Bagaimanakah kita boleh meningkatkan ketaqwaan kita kepada Allah? Apakah ciri-ciri orang yang bertaqwa? Allah s.w.t mendatangkan ciri-cirinya dalam ayat ini:

يَاأَيُّهَا الَّذِينَ آمَنُوا اتَّقُوا اللَّهَ وَلْتَنْظُرْ نَفْسٌ مَا قَدَّمَتْ لِغَدٍ وَاتَّقُوا اللَّهَ إِنَّ اللَّهَ خَبِيرٌ بِمَا تَعْمَلُونَ.         (الحشر ، 118)
“Wahai orang-orang yang beriman! Bertaqwalah kamu kepada Allah dan hendaklah setiap dari kamu melihat apa yang telah ia persiapkan untuk menghadapi hari Akhirat kelak. Dan bertaqwalah kepada Allah. Sesungguhnya Allah Maha Mengetahui apa-apa yang kamu kerjakan.”    (Al-Hasyr, ayat18)

Inilah antara ciri-ciri orang yang bertaqwa. Mereka bukan sahaja mempersiapkan diri mereka untuk menghadapi kehidupan di dunia ini, malah lebih penting adalah mereka mempersiapkan diri mereka untuk menghadapi hari yang kekal, itulah hari akhirat. Orang-orang yang bertaqwa mengetahui dan sedar setiap masa bahawa kehidupan di dunia ini hanya sementara dan kehidupan di akhriat jua yang kekal. Mereka mengetahui bahawa janji Allah itu benar, bahawa kematian itu adalah benar. Maka mereka tidak terpedaya dengan hiasan dan kecantikan dunia ini yang bersifat tipu daya semata-mata. Dengarlah apa yang telah Allah firmankan didalam surah Luqman, ayat 33:

يَاأَيُّهَا النَّاسُ اتَّقُوا رَبَّكُمْ وَاخْشَوْا يَوْمًا لاَ يَجْزِي وَالِدٌ عَنْ وَلَدِهِ وَلاَ مَوْلُودٌ هُوَ جَازٍ عَنْ وَالِدِهِ شَيْئًا إِنَّ وَعْدَ اللَّهِ حَقٌّ فَلاَ تَغُرَّنَّكُمْ الْحَيَاةُ الدُّنْيَا وَلاَ يَغُرَّنَّكُمْ بِاللَّهِ الْغَرُورُ.
Ertinya: Wahai sekalian manusia, bertaqwalah kepada Tuhan kamu, dan takutilah akan hari (akhirat), hari dimana seseorang ibu atau bapa tidak dapat melepaskan anaknya dari azab dosanya, dan seorang anak pula tidak dapat melepaskan ibu atau bapanya dari azab dosa masing-masing sedikit pun. Sesungguhnya janji Allah itu adalah benar, maka janganlah kamu diperdayakan oleh kehidupan dunia, dan jangan pula kamu diperdayakan oleh bisikan dan ajakan Syaitan.

Didalam ayat yang dibacakan tadi, Allah s.w.t memerintahkan kita agar bertaqwa kepada Allah. Kemudian taqwa tersebut diikuti pula dengan perintah agar kita takut akan hari akhirat. Hari dimana semua manusia akan dihimpunkan dihadapan Allah s.w.t. Setiap amal akan dikira-kira. Buku catatan amalan masing-masing akan diberi kepada orang melakukan amalan tersebut. Dan ketika itulah setiap dari kita akan dapat melihat setiap perbuatan yang kita kerjakan, daripada sekecil-kecilnya, sehingga sebesar-besarnya. Alangkah kecewanya kita jika kita dapati bahawa segala amalan kebajikan kita tidak dapat menutup amalan keburukan kita. Alangkah malunya kita kelak jika segala aib kita diketahui oleh setiap manusia dari zaman Nabi Adam sehinggalah akhir zaman. 

وَوُضِعَ الْكِتَابُ فَتَرَى الْمُجْرِمِينَ مُشْفِقِينَ مِمَّا فِيهِ وَيَقُولُونَ يَاوَيْلَتَنَا مَالِ هَذَا الْكِتَابِ لا يُغَادِرُ صَغِيرَةً وَلاَ كَبِيرَةً إِلاَ أَحْصَاهَا وَوَجَدُوا مَا عَمِلُوا حَاضِرًا وَلاَ يَظْلِمُ رَبُّكَ أَحَدًا 
“Dan "Kitab-kitab Amal" juga tetap akan dibentangkan, maka engkau akan melihat orang-orang yang berdosa itu, merasa takut akan apa yang tersurat di dalamnya; dan mereka akan berkata:" Aduhai celakanya kami, mengapa kitab ini demikian keadaannya? Ia tidak meninggalkan yang kecil atau yang besar, melainkan semua dihitungnya!" Dan mereka dapati segala yang mereka kerjakan itu sedia (tertulis di dalamnya); dan (ingatlah) Tuhanmu tidak berlaku zalim kepada seseorangpun.” (Kahfi, 49)

Hari dimana setiap orang yang melakukan maksiat dan kezaliman di muka bumi ini akan mengeluh. Mereka akan berkata:

أَنْ تَقُولَ نَفْسٌ يَاحَسْرَتَا عَلَى مَا فَرَّطْتُ فِي جَنْبِ اللَّهِ وَإِنْ كُنْتُ لَمِنَ السَّاخِرِين  

"Sungguh besar sesal dan kecewaku kerana aku telah mencuaikan kewajipan-kewajipanku terhadap Allah serta aku telah menjadi dari orang-orang yang memperolok-olokkan (ugama Allah dan penganut-penganutnya)!”

Inilah sesalan mereka di akhiat kelak. Sesal sekarang pendapatan, sesal kemudian tiada gunanya.

Dan mereka akan berkata lagi pada hari kiamat:
أَوْ تَقُولَ لَوْ أَنَّ اللَّهَ هَدَانِي لَكُنْتُ مِنْ الْمُتَّقِين 

"Kalaulah Allah memberi hidayah petunjuk kepadaku, tentulah aku telah menjadi dari orang-orang yang bertaqwa !”

Bahkan, Allah telah menurunkan kitabNya, dan mengutus Rasulnya. Bahkan, kita telah diperingatkan setiap Jumaat untuk meningkatkan keimanan dan ketaqwaan kita. Adakah kita wajar mengatakan bahawa Allah tiada memberi peringatanNya kepada kita?

أَوْ تَقُولَ حِينَ تَرَى الْعَذَابَ لَوْ أَنَّ لِي كَرَّةً فَأَكُونَ مِنْ الْمُحْسِنِينَ 

“Atau mereka berkata semasa melihat azab: ‘Kalaulah aku dapat kembali ke dunia, nescaya aku akan mengerjakan kebaikan!’”    (Az-Zumar, 56-58)

Alangkah malangnya nasib mereka. Semoga Allah tidak menjadikan kita dari golongan ini.

Sidang Jumaat rahimakumullah,

Bagitu besar sesalan manusia di akhiat kelak. Maka bagaimana agar kita tidak menjadi seperti mereka? Allah s.w.t telah memberikan jawapannya di ayat surah Luqman tadi. Firman Allah s.w.t:

إِنَّ وَعْدَ اللَّهِ حَقٌّ فَلاَ تَغُرَّنَّكُمُ الْحَيَاةُ الدُّنْيَا وَلاَ يَغُرَّنَّكُمْ بِاللَّهِ الْغَرُورُ  
“Sesungguhnya janji Allah itu adalah benar, maka janganlah kamu diperdayakan oleh kehidupan dunia, dan jangan pula kamu diperdayakan oleh bisikan dan ajakan Syaitan.”

Berwaspadalah selalu. Jangalan kita diperdayakan dengan kehidupan dunia ini sehingga lupa untuk beramal bagi hari akhirat. Janganlah kita terlalu sibuk dengan urusan dunia sehingga kurang masa untuk beribadat kepada Allah. Berwaspadalah. Dan berjaga-jagalah dari bisikan dan hasutan Syaithan. Sesungguhnya mati itu adalah suatu yang benar, suatu yang tidak dapat kita lari darinya. Maka bersedialah menghadapinya. Sesunggunya orang yang cerdik adalah mereka yang mempersiapkan diri mereka untuk menghadapi Tuhannya.

بَارَكَ الله لِي وَلَكُمْ فِي الْقُرْآنِ الْعَظِيمِ ، وَنَفَعَنِي وَإِيَّاكُمْ بِمَا فِيهِ مِنَ الآيَاتِ وَالِّذكْرِ الْحَكِيمِ ، وَتَقَبَّلَ مِنِّي وَمِنْكُمْ تِلاوَتَهُ إِنَّهُ هُوَ السَّمِيعُ الْعَلِيمُ ، أَقُولُ قَوْلِي هذَا وَأَسْتَغْفِرُ الله الْعَظِيمَ لِي وَلَكُمْ ، وَلِسَائِرِ الْمُسْلِمِينَ وَالْمُسْلِمَاتِ ، وَالْمُؤْمِنِينَ وَالْمُؤْمِنَاتِ ، فَاسْتَغْفِرُوهُ فَيَا فَوْزَ الْمُسْتَغْفِرِينَ وَيَا نَجَاةَ التَّائِبِينَ. 

